
Ebrill 25 – 26 2008

Dileu Cyngor Addysgu Cyffredinol Cymru

Ger bron Cynhadledd Flynyddol UCAC yng Nghwmbrân, 25 a 26 Ebrill eleni mae cynnig sy’n gofyn am ddileu Cyngor Addysgu Cyffredinol Cymru.
Mae’r cynnig yn nodi bod y Cyngor wedi ei sefydlu yn wreiddiol fel corff i hyrwyddo dysgu fel proffesiwn ac i ddiogelu ei safonau a’i statws.

Pryderu mae’r cynnig bod rôl a phwerau’r Cyngor wedi cynyddu’n sylweddol ers ei sefydlu.  Erbyn hyn, mae athrawon yn gweld y Cyngor yn gorff sy’n erlyn athrawon, ac nid yn un sy’n amddiffyn y proffesiwn.
Medd Gruff Hughes, Ysgrifennydd Cyffredinol UCAC,” Mae llawer o athrawon Cymru yn anfodlon yn y codiad ffi ddiweddar o £33 i £45 y flwyddyn, a bellach yn gofyn beth yn union yw rôl y Cyngor.  Dychmygaf y bydd y drafodaeth yn un bywiog a dweud y lleiaf.”  
Ail ddiffinio rôl ESTYN
Mae cynnig ger bron Cynhadledd UCAC yn cwestiynu beth yw rôl ESTYN a beth yw ei gysylltiad gyda’r gwleidyddion?
Noda’r cynnig mai rôl Estyn yw arolygu ysgolion yn unol â’r meini prawf cydnabyddedig, ac nid gweithredu fel gwas i’r gwleidyddion.  
Cred nifer gynyddol o athrawon Cymru bod ESTYN yn graddol golli ei annibyniaeth.  Prif bwrpas eu gwaith, bellach, yw chwilio ar ran y gwleidyddion am dystiolaeth i atgyfnerthu eu dymuniadau a’u polisïau.
Mae’r cynnig hefyd yn nodi’r angen i sicrhau bod yr arolygwyr yn addas, wedi eu hyfforddi’n drylwyr ac yn hollol ymwybodol o’r datblygiadau diweddaraf ym myd addysg.. 

Medd Gruff Hughes, Ysgrifennydd Cyffredinol UCAC, “Rwy’n credu bod gwir bryder ymysg athrawon Cymru ynglŷn ag annibyniaeth ESTYN.  Bydd y Gynhadledd yn gyfle i aelodau UCAC wyntyllu eu pryderon.  Gallaf ddychmygu y bydd sawl cynrychiolydd yn awchu am y cyfle i rannu ei brofiadau!”

